
GALICIA ANOS 50 
Un pais retratado nas paxinas 
de Vida Gallega 

  
 
 
 

 
 

 
 
 
 
 
 
 
INTRODUCIÓN  
 
 
 
Entre 1954 e 1963 editáronse en Galicia os 77 números que integran a 
segunda época dunha cabeceira histórica, a revista Vida Gallega.  
 
Trátase dun documento excepcional e practicamente nada estudado 
imprescindible para dar a coñecer á sociedade de hoxe cómo se vivía no noso 
país hai medio século, e que se facía, dende o punto de vista cultural, artístico, 
social e mesmo empresarial nuns anos que hoxe permanecen esquecidos.  
 
ALVARELLOS EDITORA posúe os dereitos maila colección completa desta 
publicación (os dereitos da cabeceira de Vida Gallega pertencen á familia 
paterna de Henrique Alvarellos Casas, director de Alvarellos Editora e sobriño-
neto de Xosé Iglesias Presa, quen foi o propietario de Vida Gallega dende 
1954. Hoxe é moi difícil, por non dicir imposible, atopar a colección completa 
desta revista). Tamén contamos cun amplo, variado e valioso material orixinal –
manuscritos de autores, fotos da época, ilustracións orixinais para a revista, 
etc— dos traballos publicados ao longo deses nove anos. 
 
Con todo este material, Alvarellos Editora prepara unha exposición que percorrerá
as principais cidades de Galicia. 

Jesus Angel Blanco
Sello

AS PORTADAS DE VIDA GALLEGA 
 
 
 
 
As 77 portadas de Vida Gallega son verdadeiros cadros elaborados polos 
artistas máis sobranceiros desa época.  
 
Atopamos obras de Urbano Lugrís, Castro-Gil, Díaz Pardo, Álvaro Cebreiro, 
Julia Minguillón ou Manuel Prego de Oliver. Boa parte delas, feitas 
exclusivamente para esta publicación.  
 
Cómpre subliñar as realizadas por Urbano Lugrís, máis de trinta extraordinarias 
portadas feitas para Vida Gallega e que, dende que foron publicadas na revista, 
quedaron esquecidas.  

De arriba abaixo e de esquerda á dereita, catro espectaculares portadas de Vida Gallega. 
Os autores: Lugrís, Isaac Díaz Pardo, Julia Minguillón e de novo Lugrís. 

O GALEGUISMO POSIBLE 
 
 
 
 
 Vida Gallega foi tamén unha plataforma onde puido desenvolverse o 
“galeguismo posible” da época, o chamado “exilio interior”.  
 
Nas súas páxinas escribiron, maioritariamente en castelán, pero tamén en 
galego: Manuel María, Álvaro Cunqueiro, Vicente Risco, Otero Pedrayo, 
Fernández del Riego, Carballo Calero, Ánxel Fole, Antonio Fraguas, Pura 
Vázquez, Pozo Garza, etc. A maior parte deles, colaboradores habituais. E 
tamén Camilo José Cela, Mariano Tudela, Leandro Carré, Urbano Lugrís, 
Valentín Paz Andrade, Benito Varela Jácome, Antonio Fraguas, etc. 
 
Nos arquivos de Alvarellos Editora posuímos manuscritos orixinais de moitos 
destes artigos, así como fotos dedicadas, cartas, fotografías orixinais, 
gravados, probas de imprenta…  
 
En fin, todo o material que foi quedando dende aquela, propio dunha redacción 
dunha revista mensual. A sede de Vida Gallega estivo ubicada en Vigo ata fins 
de 1956, data na que pasou a Lugo cidade, ata 1962. 

Manuscritos de Álvaro Cunqueiro, Otero 
Pedrayo, unha dedicatoria de Vicente Risco 

e un mecanografiado orixinal de 
Francisco Fernández del Riego. 

GALICIA EN ROSA  
 
 
 
 
Vida Gallega concedía unha enorme importancia á parte gráfica. De feito, foi 
toda unha avanzada neste tipo de maquetacións, con fotos ás veces a casi 
unha páxina, ou reportaxes feitas só con fotos e pés de fotos. 
 
 Dentro delas, destacan as páxinas que poderiamos chamar de “crónica social” 
ou, en terminoloxía de hoxe, “crónica rosa”: bailes nos Liceos, Casinos, etc da 
época; casamentos, bautizos, postas de longo, premios culturais e doutra 
índole a persoeiros da época… O que configura unha galería moi ilustrativa da 
vida social daqueles anos cincuenta e primeiros sesenta.  
 
Outro apartado o protagonizan as fotos “turísticas” de descubrimento de 
cidades ou vilas, un amplo fondo gráfico (un dos mellores) das nosas urbes 
naquel tempo. 
 
E un terceiro contido gráfico o proporcionan as múltiples fotografías de actos 
culturais da época: homenaxes ou actos cos protagonistas da época, como 
Pedrayo, Cabanillas, Risco, Cunqueiro, etc. 

Catro estampas sociais da época: unha selección de “Guapas de La Coruña”, mostra dos 
últimos deseños téxtiles para mulleres, Presentacións en Sociedade  

e “Disfraces del Antruejo”. 

ARTE & INDUSTRIA 
 
 
 
 
Os anuncios publicitarios que se espallan por toda a publicación son outra 
mostra interesantísima da actividade comercial e económica de Galicia e 
completan a visión artística, cultural e social dos apartados anteriores.  
 
A popularidade desta revista, que tiña un bo mercado en hispanoamérica (e 
tiraxes de máis de 30.000 exemplares por esta época –chegou a ter tiraxes de 
70.000 exemplares antes de Guerra Civil–), a súa enorme difusión, como 
dicimos, atraeu a toda a clase comercial deses anos, que quería estar presente 
en Vida Gallega e ser vista por toda a colectividade emigrante. Moitos dos 
anuncios son verdadeiras obras de arte, mostras dun cartelismo xa 
desaparecido mais cun valor indiscutible. 

Selección de cinco anuncios das catro 
provincias galegas: Bodegas Gallegas, 
Zeltia, Caja de Ahorros, Viso e Refrey 


